


У рамках праекту «Гарады Беларусі» запрашаем Вас 

пазнаёміцца з гісторыяй сталіцы Гродзеншчыны праз прызму яго

храмаў. Бо кожны храм горада і яго вернікі пакідалі свой унікальны

след у гарадскім жыцці, у жыцці краіны…

У гэтай выставе прапануем агляд праваслаўных храмаў г. Гродна на 

аснове захаваных у нашым архіве дакументаў.



Па дадзеных летапісных крыніц вядома, што ў XII ст. у г. Гродна ўжо былі каменныя храмы, 

у летапісе 1183 г. чытаем: «Того же лета Городен погоре весь и церквы каменая от блистания молние и 

шибения грома». Самыя старажытныя гродзенскія храмы – Ніжняя (1130-я гг.), (пасля Верхняя царква к. XIII 

– сяр. XIV ст.), Прычысценская царква на Падзамчышчы, а таксама Васкрасенскі храм (аўт. пал. XII ст.). 

Прыкладна ў гэты час узнікла гродзенская архітэктурная школа храмавага будаўніцтва, якая вызначалася

незвычайнай планавай структурай, манументальнасцю і своеасаблівым дэкорам фасадаў. 

У XV стагоддзі, акрамя названых ,у Гродне дзейнічалі цэрквы ў імя свяціцеля Мікалая, святога Сімяона, 

Траецкая, Крыжаўздвіжанская. Да канца XVI стагоддзя на Гродзеншчыне дзейнічала сетка праваслаўных

храмаў, якая далей толькі пашыралася.





Гродзенскі губернскі царкоўна-будаўнічы камітэт

Быў заснаваны з прапановы віленскага генерал-губернатара

11 красавіка 1864 г. 

(сёлета спаўняецца 160 год з дня яго заснавання).

29 студзеня 1868 г. камітэт быў перайменаваны ў 

Гродзенскую губернскую царкоўна-будаўнічую прысутнасць. 

У склад прысутнасці ўваходзілі вiцэ-губернатар, член духоўнай

кансісторыі, кіраўнік дзяржаўных маёмасцяў, члены Губернскай па 

сялянскіх справах прысутнасці і будаўнічага аддзялення Гродзенскага

губернскага праўлення.У функцыі камітэта (прысутнасці) уваходзілi: 

агляд, вызначэнне стану, складанне чарцяжоў і планаў праваслаўных

цэркваў, збор звестак аб праваслаўных прыходах і колькасці ў іх

прыхаджан, скасаванне, адкрыццё і аб'яднанне прыходаў, расходаванне

грашовых сум на пабудову і рамонт цэркваў, якіх па дадзеных

статыстыкі за 1864 г. у Гродзенскай губерні было 306.

Фрагмент цыркуляра Гродзенскай

губернскай царкоўна-будаўнічай

прысутнасці, 1868 г.



У архіве захоўваюцца справы аб

рамонце і пабудове цэркваў, наглядзе

за правядзеннем царкоўна-

будаўнічых работ, перабудове

каталіцкіх касцёлаў у праваслаўныя

цэрквы, асігнаваннях грашовых сум і 

зацвярджэннях крэдытаў на 

царкоўна-будаўнічыя работы, 

адкрыццё прыходаў і 

папячыцельстваў, кнігі прыходу і 

расходу грашовых сум і інш.

«Пастановай Часовага губернскага

камітэта па збудаванні і 

выпраўленні праваслаўных цэркваў у 

Гродзенскай губерні» 22 мая 1864 г. 

былі заснаваны Уездныя часовыя

камітэты па ўладкаванні

праваслаўных цэркваў.

Фрагмент правілаў Гродзенскай

губернскай царкоўна-будаўнічай

прысутнасці па ўладкаванні

праваслаўных цэркваў у 9-ці губернях

Заходняга краю, 1867 г. 

Цыркуляр Міністэрства дзяржаўных

маёмасцяў аб уладкаванні

праваслаўных цэркваў у казённых 

маёнтках заходніх губерняў, 1858 г.







Гісторыя храмаў гонар святых князёў Барыса і Глеба на высокім

беразе Нёмана, які захаваўся да нашых дзён, сведчыць пра вялікую

любоў і шанаванне гродзенцамі сваёй святынi. Барысаглебская

(Каложская) царква была ў 80-х гг. XII стагоддзя заснавана

гродзенскім князем Мсціславам.  Каложская царква не падобная ні

на адзін храм у свеце. Праваслаўная святыня ўключана ў папярэдні

спіс аб'ектаў Сусветнай спадчыны ЮНЭСКА.

Гісторыя царквы поўная драматычных падзей: пажары і 

разбурэнні, спусташэнні і заняпад...І ўсё ж галоўнай небяспекай для 

старажытнага храма стала прыродная стыхія. Не аднойчы

царква на высокім беразе Нёмана пакутавала ад размываў і 

апоўзняў. Так у ноч на 2 красавіка 1853 г. паўднёвая і частка

заходняй сцяны разам са столевым перакрыццем абрынуліся ў 

раку: 40 гадоў царква заставалася закінутай. 

Новыя пашкоджанні прынеслі апоўзні 1864 і 1889 гадоў.

Аднак нягледзячы ні на што, ўнікальны храм у Гродне не знік.



Да пачатку ХХ стагоддзя быў распрацаваны праект

аднаўлення царквы, але яго ўвасабленню

перашкодзіла Першая сусветная вайна.

У савецкі час Каложская царква была зачынена для 

богаслужэнняў: у 1948 г. перададзена гісторыка-

археалагічнаму музею, а ў 1967-м разам з Замкавай

гарой увайшла ў склад Гродзенскага гісторыка-

археалагічнага запаведніка.

Толькі ў пачатку 1990-х Каложу вярнулі

Беларускай праваслаўнай царкве: знакамітая

святыня iзноў стала дзейсным храмам.

У 1894—1906 гг. быў умацаваны бераг, замест

абваленых каменных сцен пабудавалі лягчэйшыя

драўляныя, а на новым даху ўладкавалі глаўку з 

ажурным пазалочаным крыжом.

У такім выглядзе храм захаваўся да нашых дзён.









Свята-Сафійскі сабор — праваслаўны помнік архітэктуры, 

які не захаваўся (быў падарваны ў 1961 г.), перабудаваны з каталіцкага

касцёла Фары Вітаўта пасля трэцяга падзелу Рэчы Паспалітай і 

ўваходжання Гродна ў склад Расійскай імперыі. Быў узведзены ў 1389 г. 

па распараджэнні Вітаўта і асвечаны ў 1401 г. У 1494 г. ён быў

некалькі абноўлены Аляксандрам Ягелонам, а ў 1551 г. адрамантаваны

па загадзе каралевы Боны Сфорцы. Пасля ўваходжання Гродна ў склад 

Расійскай імперыі расійскія ўлады ў 1804 г. перадалі касцёл

праваслаўнай царкве. Храм, названы ў гонар Святой Сафіі, быў

адрамантаваны ў стылі класіцызму і асвечаны ў 1807 г.

9 траўня 1892 г. храм моцна пацярпеў ад пажару. Пасля грунтоўнай

перабудовы храма ў рускім стылі ў 1896-1899 гг. па праекце акадэміка

М. М. Чагіна коштам 150 тысяч рублёў, 

храм быў ізноў асвечаны ў 1899 г.

Храм стаў кафедральным саборам Гродзенскай і Брэсцкай епархіі. 

Пасля яго закрыцця ў 1921 г. богаслужбовыя рэчы і абразы пераносяцца ў былы гарнізонны

Свята-Пакроўскі сабор, які з гэтага моманту становiцца кафедральным.



Фрагмент акта праведзеных

работ па рамонту гродзенскага

Сафійскага сабора, 1865 г.







З'яўляецца адной з архітэктурных праваслаўных дамінант

г. Гродна. Гэты высокі храм, які знаходзіцца ў цэнтры горада і 

добра бачны з розных яго частак, не заўсёды быў такім. 

Першапачаткова храм будаваўся як гарнізонная царква для 

вайскоўцаў праваслаўнага веравызнання. Будаўніцтва гарнізоннага

сабора пачалося ў 1904 г. Пабудову храма ажыццяўляла Гродзенская 

ваенная інжынерная дыстанцыя. Працамі кіраваў гродзенскі

інжынер-капітан І. Савельеў. Удзячныя грамадзяне пасля

заканчэння будаўніцтва ўвекавечылі імя гэтага чалавека на 

мемарыяльнай дошцы, якая да гэтага

часу знаходзіцца ў Свята-Пакроўскім саборы.

Храм быў асвечаны ў гонар Пакрова Прасвятой Багародзіцы. 

Гэтаму садзейнічалі наступныя фактары. Дадзенае свята было ў 

асаблівай пашане сярод салдат, бо ўсяляла надзею на нябеснае

заступніцтва Божай Маці падчас бітваў і нягод армейскага жыцця.



Вялікія страты салдат гродзенскага гарнізона ў руска-

японскай вайне выклікалі жаданне пабудаваць храм, які

будзе храмам-помнікам і, такім чынам, увекавечыць

подзвіг мясцовых жыхароў, якія аддалі сваё жыццё за 

Айчыну. Пры яшчэ недабудаванай царкве быў

арганізаваны музей. 

Гродзенскі царкоўна-археалагічны камітэт арганізаваў

збор узнагарод, асабістых рэчаў, фатаграфій, 

дакументаў і іншых сведчанняў аб подзвігу салдат і 

афіцэраў Рускай імператарскай арміі на палях бітваў. 

Такім чынам, Свята-Пакроўскі храм ствараўся як 

гарнізонная царква, але ў працэсе будаўніцтва па 

ініцыятыве грамадскасці пераўтвораны ў цэлы

мемарыяльны комплекс, які ўключаў храм-помнік у 

гонар загінуўшых воінаў і музей, дзе расказвалася пра

подзвіг гэтых салдат і афіцэраў.







Гісторыя стварэння Свята-Уладзімірскай царквы цесна звязана з 

гістарычным лёсам Беларусі. У канцы XVIII стагоддзя, па выніку

трох падзелаў Рэчы Паспалітай, беларускія землі ўвайшлі ў склад 

Расійскай імперыі. Перад царскім урадам у сувязі з гэтым стаялі

вельмі многія праблемы, адной з якіх было тое, што ледзь не 

пагалоўна ўсё насельніцтва Беларусі было непісьменным. 

Канчаткова гэтае пытанне было станоўча вырашана, калі ў 

1857 г. да школьнай справы была прыцягнута Царква і пры

праваслаўных храмах сталі адкрывацца царкоўна-прыходскія

школы. Гэта была сапраўдная перамога беларусаў над невуцтвам. 

Школы не толькі адчыняліся пры храмах, часам нават будаваліся

адмысловыя цэрквы-школы, дзе у самым будынку царквы, 

прадугледжваліся класы. Вось адной з такіх цэркваў-школ і 

з'яўляецца Свята-Уладзімірская Занёманская царква.



Неабходнасць у яе будаўніцтве ўзнікла таму, што ў канцы XIX 

стагоддзя праз Нёман не было ўладкавана пастаяннага маста і на 

працягу вялікай часткі года праваслаўныя людзі, якія жылі ў 

занёманскай частцы горада, не мелі магчымасці наведваць свой 

парафіяльны храм, якім тады быў Сафійскі сабор. Ініцыятарам

стварэння царквы ў занёманскай частцы Гродна быў святар царквы

Гродзенскага Раства-Багародзічнага жаночага манастыра Аляксандр

Някрасаў. Праектаваў і будаваў храм дасведчаны архітэктар і 

будаўнік І.К. Плотнікаў. Будаўніцтва царквы было завершана і 29 

снежня 1896 г. храм быў асвечаны. Далейшая гісторыя храма вядома

мала. Вельмі страшныя падзеі адбыліся на нашай зямлі. Войны, 

рэвалюцыі, ганенні ўладаў на Праваслаўе і ўвогуле на рэлігію — усё

гэта не спрыяла захаванню царкоўных дакументаў.

Але Свята-Уладзімірскі храм не закрываўся ніколі. Адзіны перапынак

меў месца ў 1915 г., калі Гродна захапілі немцы і ўсё насельніцтва

горада перад гэтым было эвакуіравана.









Гродзенскі Раства-Багародзічны жаночы манастыр мае даўнюю гісторыю. 

Манастырскі комплекс размешчаны на месцы старажытнага

праваслаўнага Прычысценскага саборнага храма, які лічыцца равеснікам

Каложскай Барысаглебскай царквы. Першапачаткова Прычысценскі храм 

быў драўляны, але на мяжы XV–XVI ст. ён ужо меў каменныя сцены. У 

1720—1726 гг. на месцы саборнай Прычысценскай царквы XII ст. быў

пабудаваны каменны храм Раства Багародзіцы і жылы корпус жаночага

манастыра. Да 1848 г. на ахвяраванні прыхаджан інтэр'еры царквы былі

адрамантаваны ў адпаведнасці з праваслаўнымі канонамі, а з усходняга

боку жылога корпуса ў 1866 г. была пабудавана цёплая манастырская

царква ў гонар прыпадобнага Сергія Раданежскага, а таксама гаспадарчыя

карпусы. Да рэвалюцыі пры манастыры існавала царкоўная школа для 

дзяўчынак, а таксама прытулак для састарэлых адзінокіх жанчын. 

Падчас Другой сусветнай вайны манастыр працягваў дзейнічаць, няхай і 

са значнымі абмежаваннямі.

Падчас вызвалення Гродна ў 1944 г. будынкі і маёмасць манастыра практычна не пацярпелі, аднак у савецкі час 

манастырская зямля з агародамі была адабрана пад парк. У 1992-1995 гг. праваслаўнаму жаночаму манастыру

вярнулі манастырскія будынкі і галоўны храм. На сёняшні дзень пры манастыры дзейнічае праваслаўнае

сястрынства, моладзевая група, працуе дзіцячая нядзельная школа.



Копія каштарысу на будаўніцтва

цёплай царквы ў жаночым

Гродзенскім Раства-Багародзічным

манастыры, 1865 г.







У пачатку XX стагоддзя Ваеннае ведамства пачало рэгулярна выдзяляць

грошы на будаўніцтва гарнізонных храмаў. Дзякуючы гэтаму ў Расійскай

імперыі назіраўся рост колькасці вайсковых цэркваў. У г. Гродна ў якасці

гарнізоннага храма выкарыстоўвалася Аляксандра-Неўская царква. 

Яна размяшчалася на тэрыторыі былой Палацавай плошчы (сучаснай

плошчы Тызенгаўза) і была разбурана ў 1938 г. польскім урадам. Гэтая

царква была недастаткова ўмяшчальнай для вайскоўцаў гарадзенскага

гарнізона і ў 1900 г. яе зрабілі парафіяльнай. Рашэнне аб пабудове храма на 

добраахвотныя ахвяраванні было прынята на паседжанні Гродзенскага

дабрачыннага сходу 20 красавіка 1866 г. У зборы сродкаў удзельнічалі

чыноўнікі, служачыя, памешчыкі, духавенства - як праваслаўнае, так і 

каталіцкае, гарадскія і сельскія таварыствы. Званы атрымалі ў дар ад 

маскоўскага купца. Будаўнічыя матэрыялы паступалі ад праўлення

чыгункі, гродзенскіх купцоў і сялян. Пазалочаныя крыжы для купалоў

прывезлi з Беластоку. Ёсць інфармацыя, што на храм ахвяраваў і 

пецярбургскі святар Іаан Сергіеў - будучы святы Іаан Кранштацкі. У 

красавіку 1870 г. адбылося асвячэнне Аляксандра-Неўскай царквы.

Нажаль у памяць аб храме нам засталіся архіўныя дакументы, старыя

фатаграфіі і нешматлікія згадкі ў кнігах.






